
Cwyno eto
- Exodus 16: 1-30

Cyn bo hir roedd yr Israeliaid wedi anghofio eto sut roedd Duw wedi rhoi dŵr iddyn nhw ym Mara.  Roedd eisiau bwyd arnyn nhw nawr, a beth wnaethon nhw?  Cwyno wrth Moses eto!  Fe oedd wedi eu harwain i’r anialwch a’i fai e oedd hyn i gyd.  O leia roedd bwyd gyda  nhw yn yr Aifft ond nawr roedden nhw’n mynd i farw o newyn! 

Roedden nhw wedi anghofio’r cyfnod anodd roedden nhw wedi ei gael yn yr Aifft, yr holl orthrwm a’r tlodi.  Roedden nhw wedi anghofio sut roedden nhw wedi dianc yn wyrthiol o grafangau Pharo.  Rhywbeth yn y gorffennol oedd hynny.

Dwedodd Moses rywbeth pwysig iawn wrthyn nhw, nad cwyno yn ei erbyn e oedden nhw ond cwyno yn erbyn y ffordd roedd Duw yn eu trin.

Ydyn ni’n cwyno am y ffordd mae Duw yn ein trin ni? Ydyn ni’n edrych yn ôl i’r gorffennol trwy ryw sbectol hud? Ydyn ni’n gofyn i Dduw ein helpu ni nawr?

Gweddïwn,

Arglwydd, maddau i fi am gwyno eto a pheidio â bod yn ddiolchgar i Ti sy’n rhoi popeth i fi.  Rwyt ti’n ffantastig i fi hyd yn oed pan nad ydw i wedi bod yn ddiolchgar.  Diolch am dy ffyddlondeb di.  Amen.

Bethan Teify

